ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის ლიცენზიების მისაღებად გამოცხადებულ კონკურსში გამარჯვებულის გამოვლენის შესახებ
საქართველოს კომუნიკაციების ეროვნული კომისია (შემდგომში „კომისია“) აღნიშნავს, რომ 2014 წლის 31 მარტს, კომისიის N176/10 გადაწყვეტილებით, გამოცხადდა კონკურსი ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის  ხუთი (№MUX-A, №MUX-B, №MUX-C, №MUX-D და №MUX-E) ლიცენზიის   მოსაპოვებლად. კომისიის ამავე გადაწყვეტილებით დამტკიცდა  ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის ლიცენზიების მისაღებად კონკურსის ჩატარების წესი და პირობები  (შემდგომში „საკონკურსო პირობები“).
 
კომისიის 2014 წლის 31 მარტის N176/10 გადაწყვეტილებით, კონკურსში მონაწილეობის მისაღებად ლიცენზიების მაძიებლების საკონკურსო განცხადებების  მიღების ბოლო ვადად განისაზღვრა 2014 წლის 2 მაისის 19:00 საათი, კონკურსთან დაკავშირებით შეკითხვების წერილობითი ფორმით მიღებისა და მათზე წერილობითი პასუხების გამოქვეყნების ბოლო თარიღად განისაზღვრა  2014 წლის 25 აპრილის 19:00 საათი, მოსამზადებელი სხდომის ჩატარების თარიღად - 2014 წლის 7 მაისის 13:00 საათი, ზეპირი მოსმენის სხდომის ჩატარების თარიღად - 2014 წლის 9 ივნისის 13:00 საათი, ხოლო კონკურსის ჩატარების თარიღად - 2014 წლის 10 ივნისის 13:00 საათი;  ამოწურვადი რესურსით სარგებლობის საწყისი საფასური თითოეული ლიცენზიისთვის განისაზღვრა 1000.00 (ერთი ათასი) ლარით; ინფორმაცია კომისიის აღნიშნული გადაწყვეტილების შესახებ, საქართველოს კანონმდებლობის შესაბამისად, გამოქვეყნდა მასობრივი ინფორმაციის საშუალებებით, ხოლო  გადაწყვეტილების ინგლისურენოვანი თარგმანი, ისევე, როგორც თავად გადაწყვეტილება  გამოქვეყნდა კომისიის ოფიციალურ ვებ გვერდზე ინეტერნეტში (www.gncc.ge).
კომისია აღნიშნავს, რომ კომისიის 2014 წლის 31 მარტის N176/10 გადაწყვეტილებით დამტკიცებული საკონკურსო პირობების პირველი მუხლის მე-10 პუნქტის თ) ქვეპუნქტით განისაზღვრა, რომ ლიცენზიების მაძიებლების მიერ წარმოდგენილი საკონკურსო წინადადება უნდა მოიცავდეს საბანკო გარანტიას 500,000.00 (ხუთასი ათას) ლარზე, ან მისი ექვივალენტის ოდენობით უცხოურ ვალუტაში 2015 წლის 17 ივნისამდე მოქმედების ვადით. 
კომისია აღნიშნავს, რომ საქართველოს ეკონომიკისა და მდგრადი განვითარების სამინისტროს 2014 წლის 11 აპრილს წერილობითი მომართვის საფუძველზე (კომისიაში რეგისტრაციის N3/53-14) კომისიის 2014 წლის 24 აპრილის N220/19 გადაწყვეტილებით ცვლილებები შევიდა  “ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის ლიცენზიების მისაღებად კონკურსის გამოცხადების შესახებ“ კომისიის 2014 წლის 31 მარტის N176/10 გადაწყვეტილებაში  და ლიცენზიების მაძიებლების საკონკურსო განცხადებების მიღების საბოლოო ვადად განისაზღვრა 2014 წლის 28 მაისის 19:00 საათი, კონკურსთან დაკავშირებით შეკითხვების წერლობითი ფორმით მიღებისა და მათზე წერილობითი პასუხების გამოქვეყნების ვადად -  2014 წლის 18 მაისის 19:00 საათი, მოსამზადებელი სხდომის ჩატარების თარიღად  -  2014 წლის 2 ივნისის 13:00 საათი, ზეპირი მოსმენის სხდომის ჩატარების თარიღად - 2014 წლის 30 ივნისის 13:00 საათი, ხოლო კონკურსის ჩატარების თარიღად - 2014 წლის პირველი ივლისის 13:00 საათი; ამავე დროს,  საბანკო გარანტიის მოქმედების ვადა განისაზღვრა 2015 წლის 17 სექტემბრამდე პერიოდით.
კომისია აღნიშნავს, რომ კონკურსში მონაწილეობის მისაღებად საკონკურსო განცხადებები და  თანდართული  დოკუმენტაცია (შემდგომში „საკონკურსო წინადადება“) კომისიაში  წარმოადგინეს შპს “მუქსმა” (განცხადების კომისიაში რეგისტრაციის თარიღი 28.05.2014 N 11/09-14) და  შპს “სტერეო +”-მა (განცხადების კომისიაში რეგისტრაციის თარიღი 28.05.14  N 11/10-14). 
კომისია აღნიშნავს, რომ 2014 წლის 2 ივნისის მოსამზადებელ სხდომაზე, რომელსაც ესწრებოდნენ  შპს ”მუქსის” უფლებამოსილი წარმომადგენელი, დირექტორი - იზაბელა გუტიძე და შპს “სტერეო +”-ს უფლებამოსილი წარმომადგენლები - მარიამ გოგოსაშვილი, მალხაზ კვარაცხელია, დავით ზილფიმიანი და გიორგი ხითარიშვილი, “ელექტრონული კომუნიკაციების შესახებ” საქართველოს კანონის 521 მუხლის მე-7 პუნქტისა და კომისიის 2014 წლის 31 მარტის №176/10 გადაწყვეტილებით დამტკიცებული საკონკურსო პირობების  მე-2 მუხლის მე-3 პუნქტის შესაბამისად, ლიცენზიის მაძიებელთა თანდასწრებით განხორციელდა  ლიცენზიების მაძიებელთა მიერ წარმოდგენილი დალუქული დოკუმენტაციის გასაჯაროება - გახსნა და გამოქვეყნება; მოსამზადებელ სხომაზევე, დოკუმენტაცია დასკანერდა და აიტვირთა კომისიის ოფიციალურ ვებ გვერდზე ინტერნეტში  (www.gncc.ge) საჯარო განხილვისათვის.
ლიცენზიის მაძიებლის მიერ წარმოდგენილი საკონკურსო წინადადებების გახსნის შედეგად დადგინდა, რომ: 
ა) შპს “მუქსმა” საკონკურსო წინადადება წარმოადგინა ერთ ლოტზე, კერძოდ „A+0“ ლოტზე, რომელიც მოიცავს მხოლოდ №MUX-A ლიცენზიას;

ბ) შპს “სტერეო +”-მა საკონკურსო წინადადებები წარმოადგინა 3 ლოტზე  („A +0“, „A+B+2“ და „B+2“ ლოტებზე);
კომისია აღნიშნავს, რომ 2014 წლის 2 ივნისს გამართულ მოსამზადებელ სხდომაზე, შპს “სტერეო+”-ს უფლებამოსილმა წარმომადგენელმა - დავით ზილფიმიანმა დალუქული დოკუმენტაციის გასაჯაროებამდე, უარი განაცხადა „A +0“ ლოტზე წარმოდგენილი  საკონკურსო წინადადებით კონკურსში მონაწილეობაზე და კონკურში მონაწილების მიღების მიზნით  დატოვა   „A+B+2“ და „B+2“ ლოტებზე წარმოდგენილი ორი საკონკურსო წინადადება.
კომისია აღნიშნავს, რომ კომისიის 2014 წლის 31 მარტის №176/10 გადაწყვეტილებით დამტკიცებული საკონკურსო პირობების  მე-2 მუხლის მე-12 პუნქტის შესაბამისად, იმ შემთხვევაში, თუ ლიცენზიის მაძიებელმა კონკურსში მონაწილეობაზე უარი განაცხადა საკონკურსო განცხადების მიღების ვადის ამოწურვის შემდეგ, მაგრამ კონკურსში გამარჯვებულის გამოვლენის შესახებ კომისიის გადაწყვეტილების მიღებამდე, მას საკონკურსო განცხადება და საკონკურსო წინადადება უკან არ უბრუნდება.
კომისია აღნიშნავს, რომ ლიცენზიის მაძიებლების მიერ წარმოდგენილი საკონკურსო წინადადებების გახსნის შედეგად დადგინდა, რომ შპს “მუქსის”  მიერ წარმოდგენილი დოკუმენტაცია არ შეესაბამებოდა კომისიის 2014 წლის 31 მარტის N176/10 გადაწყვეტილებით გამოცხადებულ საკონკურსო პირობებს, კერძოდ დოკუმენტაციაში წარმოდგენილი იყო სალიცენზიო მოსაკრებლის გადახდის დამადასტურებელი დოკუმენტის (საგადასახადო დავალება) ასლი და არა ორიგინალი. კომისიამ  “ელექტრონული კომუნიკაციების შესახებ” საქართველოს კანონის 521 მუხლის მე-7 პუნქტისა და კომისიის 2014 წლის 31 მარტის №176/10 გადაწყვეტილებით დამტკიცებული საკონკურსო პირობების  მე-2 მუხლის მე-3 პუნქტის შესაბამისად, კომისიის 2014 წლის 2 ივნისის N288/22 გადაწყვეტილებით, შპს „მუქსს“ სალიცენზიო მოსაკრებლის გადახდის დამადასტურებელი დოკუმენტის ორიგინალის წარმოსადგენად  განუსაზღვრა 5 დღიანი ვადა, 2014 წლის 9 ივნისის 19:00 საათამდე.
კომისია აღნიშნავს, რომ შპს „მუქსმა“ 2014 წლის 2 ივნისს კომისიაში წარმოადგინა სალიცენზიო მოსაკრებლის გადახდის დამადასტურებელი დოკუმენტის ორიგინალი (კომისიაში რეგისტრაციის N6/3583-14).
კომისია აღნიშნავს, რომ ზეპირი მოსმენა ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის ლიცენზიების მისაღებად გამოცხადებულ კონკურსზე გაიმართა 2014 წლის 30 ივნისს 13:00 საათზე.  
კომისია აღნიშნავს, რომ  შპს „მუქსმა“ საკონკურსო წინადადება წარმოადგინა  საკონკურსო პირობებით განსაზღვრული გეოგრაფიული კოორდინატებისა და ტექნიკური პარამეტრების შესაბამისად დაგეგმარებული  ქსელის სტანდარტული პროექტით, ხოლო შპს “სტერეო +”-მა საკონკურსო წინადადებები წარმოადგინა როგორც სტანდარტული, ასევე ალტერნატიული გეოგრაფიული კოორდინატებისა და ტექნიკური პარამეტრების  შესაბამისად დაგეგმარებული ქსელის  პროექტით. 
ზეპირი მოსმენის სხდომაზე, წარმოდგენილ იქნა კომისიის აპარატის რადიოსიხშირეთა მართვის დეპარტამენტის დასკვნა ლიცენზიის მაძიებელთა (შპს „მუქსის“ და შპს „სტერეო +“-ს)  მიერ საკონკურსოდ წარმოდგენილი ციფრული მიწისზედა სატელევიზიო ქსელის უზრუნველყოფის ტექნიკური წინადადებების  შეფასების თაობაზე. 
შპს „სტერეო +“-ს მიერ წარმოდგენილ ალტერნატიული კოორდინატებისა და ტექნიკური პარამეტრების  შესაბამისად დაგეგმარებული  ქსელის პროექტთან დაკავშირებით რადიოსიხშირეთა მართვის დეპარტამენტის მიერ წარმოდგენილ დასკვნაში აღნიშნულია შემდეგი:
„წარმოდგენილი ტექნიკური წინადადებების მიხედვით, კომისიის მიერ გამოცხადებულ საკონკურსო პირობებში მითითებული 42 ძირითადი სამაუწყებლო პუნქტების გარდა, განსაზღვრულია ალტერნატიული სამაუწყებლო პუნქტები განსხვავებული გეოგრაფიული კოორდინატებით. აღნიშნულ გეოგრაფიულ წერტილებში საანძო მოწყობილობების განთავსების შემთხვევაში, ჩვენი აზრით, რიგი გეოგრაფიული წერტილებისა ძალზე ეფექტურ როლს შეასრულებს სამაუწყებლო სიგნალების გასავრცელებლად  ისეთი დასახლებული პუნქტებისთვის, რომელთა დაფარვაც საკონკურსო პირობებით პირველ ეტაპზე არ არის განსაზღვრული. ასეთი პუნქტებია, მაგალითად, ომალო, ხახმათი, მუხური, რიკოთი, ბარჯისხევი, რაჭა (ნიკორწმინდა) და სხვა.
ამავე დროს ტექნიკურ წინადადებებთან გვაქვს შემდეგი შენიშვნები და მოსაზრებები:
შპს ”სტერეო+”-ის პირველი წინადადების (A+B+2 ლოტზე) 37-ე გვერდზე  (შესაბამისად მეორე წინადადების (B+2 ლოტზე) 36-ე გვერდზე)   მითითებულია ”2014 წლის ოქტომბერი სატელიტური ძირითადი და სარეზერვო სადგურების ჩართვა”, ხოლო ამავე წინადადების 118-ე (117-ე) გვერდზე აღნიშნულია, რომ ”სიგნალი ორმაგი დუბლირებული სატელიტური და სარელეო არხებით სიგნალი გადაეცემათ აღნიშნულ პერიფერიულ გადამცემებს”, რაც ერთგვარ გაურკვევლობას იწვევს, ვინაიდან სტანდარტული განმარტებით გადაცემის რადიოსარელეო სისტემები და გადაცემის თანამგზავრული სისტემები მიეკუთვნება სატელეკომუნიკაციო სისტემების სხვადასხვა კლასებს (იხილეთ მაგალითად А. С. Немировский, О. С. Данилович, Ю. И. Маримонт и др. Радиорелейные и спутниковые системы передачи: Учебник для Вузов. М. Радио и Связь, 1986. 392 с.). 119-ე (118-ე) გვერდზე მოცემულ სქემაზე ბლოკიდან UP LINK გამოსული სიგნალი სქემატურად (დახრილია 45 გრადუსით)  მიმართულია ზემოთ, ხოლო C LINK-იდან გამოსული სიგნალი სქემატურად მიმართულია ჰორიზონტალურად. აღნიშნული სიტუაცია შენარჩუნებულია 120-ე, 121-ე, 122-ე და 123-ე (119-ე, 120-ე) გვერდებზე მოყვანილ სქემებზე, სადაც სარელეო ქსელი წარმოდგენილია  როგორც სიხშირულ C Band-ში ფუნქციონირებადი Redundancy Unit, ანუ ჩვენი გაგებით სარეზერვო ბლოკი, ხოლო ძირითადი სადისტრიბუციო ქსელი აგებულია სიხშირულ Ku Band-ში თანამგზავრული სადგური ”Astra“-ს მეშვეობით. როგორც ცნობილია C Band განკუთვნილია როგორც სარელეო ქსელებში ფუნქციონირებადი, ასევე თანამგზავრული კავშირის სატელეკომუნიკაციო სისტემებისათვის. ამგვარად არ სრულდება კონკურსის პირობა, რომლის მიხედვითაც MUX-A (MUX-B)  ლიცენზიის მფლობელი ვალდებულია სადისტრიბუციო ქსელის ასაგებად გამოიყენოს ოპტიკურ-ბოჭკოვანი და/ან რადიოსარელეო კავშირი, თანამგზავრული კავშირი შესაძლებელია გამოყენებულ იქნას სარეზერვო სადისტრიბუციო ქსელის ასაგებად.
დამატებით აღვნიშნავთ, რომ საერთაშორისო სატელეკომუნიკაციო გაერთიანების რეგლამენტითაც ერთმანეთისაგან გამიჯნულია ფიქსირებული სამსახური, რომელიც მოიცავს რადიოსარელეო სისტემებს და ფიქსირებული თანამგზავრული სამსახური, რომელიც იყენებს განსაზღვრული მდებარეობის მქონე მიწისზედა სადგურებს და ერთ ან რამოდენიმე თანამგზავრს.
ციფრული მაუწყებლობის უზრუნველსაყოფად რადიოსიხშირული სპექტრით სარგებლობაზე ლიცენზიების მისაღებად გამოცხადებულ კონკურსში მონაწილეობის მისაღებად, შპს „სტერეო+“-ს მიერ წარმოდგენილი ტექნიკური წინადადებები ითვალისწინებს იმ ახალი ადგილმდებარეობების გამოყენებას მაუწყებლობისთვის, რომელიც განსხვავებულია ციფრულ მაუწყებლობაზე გადასვლის სტრატეგიაში მოცემული ადგილებიდან.
შესაბამისად, ამ ახალ (ალტერნატიულ) ადგილმდებარეობებზე განთავსებული სატელევიზიო გადამცემებისთვის აუცილებელია განხორციელდეს სიხშირული კოორდინაციით გათვალისწინებული პროცედურები, რათა უზრუნველყოფილი იქნეს გარე ხელშემშლელი სიგნალების მავნე ზემოქმედება კონკრეტული სამაუწყებლო მომსახურების ზონებისთვის. თავის მხრივ, მათმა ფუნქციონირებაში გაშვებამ, არ უნდა გამოიწვიოს მეზობელი ქვეყნების იმ ქსელებისთვის ხელშეშლები, რომლებიც რეგისტრირებულია GE06 გეგმაში. კერძოდ, იმის გამო, რომ შპს „სტერეო+“-ის მიერ წარმოდგენილ პროექტში ახალი ანძების განთავსების შესაბამისად არ არის მითითებული კონკრეტული სატელევიზიო არხები, ჩვენს მიერ, აღნიშნული წერტილებისთვის გათვალისწინებული იქნა ის სატელევიზიო არხები, რომლებიც GE06 გეგმის  მიხედვით არის განაწილებული შესაბამისი მულტიპლექსისთვის. ამგვარად სატელევიზიო ანძის ურთას მთაზე განთავსების შემთხვევაში მოსალოდნელია MUX-D-სთვის განაწილებული 30-ე სატელევიზიო არხის ზედდებით შეიქმნას ხელშეშლა MUX-A-სთვის ქ. ბათუმში განაწილებული 30-ე სატელევიზიო არხის მიმართ. აგრეთვე, სატელევიზიო ანძის რიკოთის მთაზე განთავსების შემთხვევაში მოსალოდნელია MUX-E-სთვის განაწილებული 26-ე სატელევიზიო არხის ზედდებით შეიქმნას ხელშეშლა MUX-A-სთვის ქ. საჩხერეში განაწილებული 26-ე სატელევიზიო არხის მიმართ. აღნიშნულის გათვალისწინებით, გარდაუვალი იქნება სიხშირულ განაწილებაში ცვლილებების განხორციელება, რათა შენარჩუნებულ იქნას ელექტრომაგნიტური თავსებადობა საქართველოს მასშტაბით.
გარდა ქვეყნის ტერიტორიაზე მოსალოდნელი სიხშირული ზედდებებით მოსალოდნელი ხელშეშლებისა, დეპარტამენტის მიერ შესწავლილი იქნა აღნიშნული გარემოებები და დადგენილი ის მეზობელი კავშირგაბმულობის ადმინისტრაციები, რომლებთანაც აუცილებელი გახდება კოორდინაციის ჩატარება. მაგალითისთვის, განისაზღვრა შპს „სტერეო+“ მიერ წარმოდგენილი ძირითადი და დამატებითი სამაუწყებლო პუნქტებით მიხედვით MUX-B მულტიპლექს პლატფორმის (ციფრული მიწისზედა სამაუწყებლო ქსელით  ეროვნული მაუწყებლობის უზრუნველყოფა ქვეყნის მასშტაბით) ფორმირებისთვის ჩასატარებელი საკოორდინაციო პროცედურები.
კოორდინაციის პროცესში ე.წ. „შეხებული ადმინისტრაციების“ წინასწარი განსაზღვრისთვის, გამოყენებული იქნა ტელეკომუნიკაციების საერთაშორისო კავშირის (ITU) „e – tool“ ინტერფეისი, ხოლო ციფრული სამაუწყებლო ქსელებისთვის – ქსელის კონფიგურაცია RPC1 (ფიქსირებული მიღება) და GE06 ციფრული გეგმის პარამეტრები: DEC - 1 (მინიჭება) და DAC – S (განცალკევებული). DEC და DAC პარამეტრების შერჩევა დამოკიდებულია ქსელის კონფიგურაციაზე. ზოგადად DEC-ს შეუძლია მიიღოს 5 სხვადასხვა მნიშვნელობა, ხოლო DAC-ს 3 სხვადასხვა მნიშვნელობა, თანაც ყველა ყველასთან არ არის თავსებადი. ამგვარად არსებობს  სხვადასხვა კომბინაციების შესაძლებლობა. 
MUX–B განიხილება როგორც კვაზი–ერთსიხშირიანი ქსელის (SFN) მულტიპლექს პლატფორმა. სატელევიზიო გადამცემების  ახალი ადგილმდებარეობებიდან სიგნალი ვრცელდება როგორც მათი განთავსების, ასევე მეზობელ  ზონებში და შესაძლებელია მათი სინქრონიზაცია; მაგრამ ამასთან ერთად რიგ შემთხვევებში სატელევიზიო სიგნალები ვრცელდება ზონებში, რომლებსაც გააჩნიათ სხვა სიხშირული გამოყოფები. მაგალითად, კოჯორში (GEO259) განთავსებული სატელევიზიო სადგურის სიგნალი (21–ე სატელევიზიო არხი) ვრცელდება GEO258 ზონაში (27-ე სატელევიზიო არხი); ურთაზე (GEO250) განთავსებული სატელევიზიო სადგურის სიგნალი (21-ე სატელევიზიო არხი) ვრცელდება GEO252 ზონაში (40–ე სატელევიზიო არხი). ამდენად, კოორდინაციის პროცესის დასაწყებად საჭიროა განისაზღვროს ამ სადგურების მომსახურების არეალები ანუ ზუსტად განისაზღვროს GE06 გეგმის მოდიფიკაციის DAC და DEC პარამეტრები.  
კონკურსანტის მიერ პროექტში წარმოდგენილი ინფორმაციის გათვალისწინებით GE06 ციფრულ გეგმაში განსახორციელებელი წინასწარი საკოორდინაციო სამუშაოები დეპარტამენტის მიერ ჩატარდა DEC – 1 (ერთი სიხშირული მინიჭება) და DAC-S (განცალკევებული) პარამეტრების გამოყენებით. უფრო ზუსტი შედეგების მისაღებად და კოორდინაციის დასაწყებად და შესაბამისად GE06 მოდიფიკაციისთვის, დამატებით საჭიროა დაკოკნკრეტდეს თითოეულ ციფრულ ზონაში ცალკეული გადამცემების მომსახურების არეალები. ქვემოთ მოყვანილია გათვლების შედეგები. 
ძირითადი სამაუწყებლო პუნქტები:

	პუნქტი
	გეოგრაფიული კოორდინატები
	ანძის სიმაღლე, მეტრი
	E.R.P. KW
	სატ.
არხი
	„შეხებული ადმინისტრაცია“/სამაუწყებლო ზონა
	სიხშირული გამოყოფა/მინიჭება

	
	N
	E
	
	
	
	
	

	ურთა
	42.24.48
	41.49.06
	80
	3
	36
	TUR/250
	REG_88

	ჩოხატაური
	42.04.03
	42.11.07
	60
	3
	21
	ARM, AZE, RUS, TUR/253
	REG_89

	ბორჯომი
	41.46.45
	43.20.35
	50
	3
	21
	ARM, RUS, TUR/256
	ARM285, REG_89

	ზესტაფონი
	42.03.34
	43.03.40
	80
	1
	21
	ARM, AZE, RUS, TUR/253
	REG_89

	კოჯორი
	41.40.12
	44.41.18
	70
	3
	21
	ARM, AZE, RUS, TUR, IRN/259
	ARM285, AZE533

	მარტვილი
	42.27.19
	42.21.58
	80
	1
	21
	ARM, AZE, RUS, TUR/253
	SARMAKOVO KAB BALK


დამატებითი სამაუწყებლო პუნქტები:
	პუნქტი
	გეოგრაფიული კოორდინატები
	ანძის სიმაღლე
	E.R.P. KW
	სატ.
არხი
	„შეხებული ადმინისტრაცია“/სამაუწყებლო ზონა
	

	
	N
	E
	
	
	
	
	

	აჭარა
	41.33.40
	42.05.58
	50
	1
	21
	ARM, IRN, RUS, TUR/255
	REG_89, 


	რაჭა
	42.30.54
	43.20.55
	60
	1
	21
	ARM, AZE, RUS, TUR/253
	ELBRUS KAB BALK

	ცაგერი
	42.38.58
	42.48.45
	40
	1
	21
	ARM, AZE, RUS, TUR/253
	REG_89

	ასპინძა
	41.35.58
	43.19.10
	60
	3
	21
	ARM, IRN, RUS, TUR/255
	REG_89

	რიკოთი
	42.03.23
	43.21.04
	60
	3
	21
	ARM, RUS, TUR/256
	ARM285

	სიონი (თიანეთი)
	41.58.48
	45.03.22
	60
	3
	21
	ARM, AZE, RUS, TUR, IRN/259
	ARM285, AZE533

	ბარჯისხევი
	41.37.33
	45.52.47
	80
	3
	47
	ARM, AZE, RUS/261
	AZE548, ARM285

	აჩხოტი
	42.37.31
	44.36.42
	70
	1
	27
	ARM, AZE, RUS, TUR/257
	GORA_SADON-VTSEK

	ომალო
	42.22.49
	45.38.00
	50
	1
	27
	ARM, AZE, RUS, TUR/257
	GORA_SADON-VTSEK

	ხახმათი
	42.31.20
	44.55.27
	60
	1
	27
	ARM, AZE, RUS, TUR/257
	GORA_SADON-VTSEK

	მუხური
	42.39.44
	42.10.26
	10
	1
	21
	ARM, AZE, RUS, TUR/253
	REG_89


ანალოგიურ შემთხვევებთან გვექნება საქმე, MUX-C, MUX-D და MUX-E მულტიპლექს პლატფორმებისთვის, ხოლო  გართულდება სიტუაცია MUX-A მულტიპლექს პლატფორმისათვის, ვინაიდან ეს ქსელი წარმოადგენს MFN-ს და შესაბამისად გაცილებით მეტი სიხშირე მოითხოვს მეზობლებთან კოორდინაციას.
აქვე უნდა აღინიშნოს, რომ Geneva 06-ის მე–4 თავით განსაზღვრული საკოორდინაციო დროითი პერიოდები არის საკმაოდ ხანგრძლივი და სასურველია მისი რაც შეიძლება მალე დაწყება, რათა სატელევიზიო გადამცემების ექსპლოატაციაში გაშვებისას უზრუნველყოფილი იქნას მათი საერთაშორისო სამართლებრივი დაცვა.   
შპს „სტერეო+“-ის მიერ წარმოდგენილი პროექტით გათვალისწინებულია „სიმულკასტის“ პერიოდი, როგორც B+2, ასევე A+B+2 ლოტებისთვის. აღსანიშნავია ის ფაქტი, რომ A მულტიპლექსის გარდა არცერთი მათგანისთვის არ არის გათვალისწინებული გარდამავალი პერიოდი, რადგან ანალოგური მაუწყებლობის პარალელურად შეუძლებელია გამოყენებული იქნას ის სატელევიზიო სიხშირეები, რომლებიც 2015 წლის 17 ივნისამდე ეთერში იქნება, რაც წინააღმდეგობაში მოდის საპროექტო წინადადებებთან. წარმოგიდგენთ, რამოდენიმე კონკრეტულ შემთხვევას, როდესაც გარდაუვალი იქნება რადიოხელშეშლების წარმოქმნა: 
1. ორივე (B+2 და A+B+2 ლოტები) განაცხადით წარმოდგენილი პირობების მიხედვით 2014 წლის სექტემბერში თბილისში იწყება ციფრული მაუწყებლობა.  აღნიშნული შეუძლებელია, ვინაიდან MUX-B-თვის ქ. თბილისში განსაზღვრულია 21-ე სატელევიზიო არხი, რომელზეც ამჟამად ფუნქციონირებს „აჭარის ტელევიზია“; MUX-C-თვის განსაზღვრულია 38-ე სატელევიზიო არხი, რომელზეც ამჟამად საზღვრისპირა რეგიონში „ფოილუს ანძაზე“ ფუნქციონირებს აზერბაიჯანის ტელევიზია; MUX-D-თვის განსაზღვრულია 28-ე სატელევიზიო არხი, რომელზეც ამჟამად თბილისში ფუნქციონირებს ტელეკომპანია „კავკასია“.
2. 2014 წლის ნოემბერში განსაზღვრულია ყვარელის ჩართვა. აღნიშნული შეუძლებელია, ვინაიდან MUX-B, MUX-C და MUX-E -თვის შესაბამისად განსაზღვრულ 21-ე, 38-ე და 26-ე სატელევიზიო არხებზე საზღვრის მიმდებარე რაიონებში ფუნქციონირებს აზერბაიჯანის ტელევიზია. 
3. 2014 წლის დეკემბერში განსაზღვრულია გორის და მარნეულის ჩართვა. მარნეული საერთოდ არ ფიგურირებს შპს „სტერეო+“-ის პროექტით წარმოდგენილ სამაუწყებლო პუნქტებში და არც კონკურის პირობებით არის გათვალისწინებული ძირითადი 42 საიტის ჩამონათვალში, ამიტომ ჩვენთვის გაუგებარია რომელი ანძიდან და რომელი არხის გამოყენებით უნდა ჩაირთოს 2014 წლის დეკემბერში მარნეულის ციფრული გადამცემი.
4. 2015 წლის იანვარში განსაზღვრულია ქუთაისის და ბათუმის ჩართვა. ქუთაისში, MUX-B -თვის განსაზღვრული 21-ე სატელევიზიო არხის გამოყენება 2015 წლის 17 ივნისამდე შეუძელებელია ვინაიდან, ქ. ტყიბულში და ქ. მარტვილში აღნიშნულ არხზე ფუნქციონირებს ტელეკომპანია „იმედი“; MUX-C-თვის განსაზღვრულ 44-ე არხზე ქ. ზესტაფონში ფუნქციონირებს ტელეკომპანია „კვეტენაძე და კომპანია“. რაც შეეხება ბათუმს, MUX-D-თვის განსაზღვრულ 27-ე სატელევიზიო არხზე, ამჟამად ფუნქციონირებს ტელეკომპანია „იმედი“; MUX-E-თვის განსაზღვრულ 33-ე სატელევიზიო არხზე ფუნქციონირებს ააიპ "სამოქალაქო განათლების ფონდი"- ტელეკომპანია „ტაბულა“.
5. 2015 წლის თებერვალში განსაზღვრულია ახალციხის, ახალქალაქის და ბორჯომის ჩართვა. MUX-B-თვის განსაზღვრული 21-ე სატელევიზიო არხის გამოყენება 2015 წლის 17 ივნისამდე შეუძლებელია ვინაიდან, ქ. ბორჯომში აღნიშნულ არხზე ფუნქციონირებს ტელეკომპანია „იმედი“. 
6. 2015 წლის მარტში განსაზღვრულია ურთის და ჩოხატაურის ჩართვა. MUX-B-თვის განსაზღვრული 21-ე სატელევიზიო არხის გამოყენება 2015 წლის 17 ივნისამდე ჩოხატაურში შეუძლებელია ვინაიდან, ქ. ოზურგეთში აღნიშნულ არხზე ფუნქციონირებს ტელეკომპანია „გურია“. MUX-C-თვის განსაზღვრული 44-ე სატელევიზიო არხის გამოყენება 2015 წლის 17 ივნისამდე ჩოხატაურში შეუძლებელია ვინაიდან, ქობულეთის მუნიციპალიტეტის სოფ. ჩოლოქში აღნიშნულ არხზე ფუნქციონირებს „აჭარის ტელევიზია“; MUX-E-თვის განსაზღვრული 33-ე სატელევიზიო არხის გამოყენება ურთის მთის სადგურიდან შეუძლებელია ვინაიდან, აღნიშნულ არხზე ჩხოროწყუში ფუნქციონირებს სამაუწყებლო კომპანია „რუსთავი 2“; MUX-C-თვის განსაზღვრული 38-ე სატელევიზიო არხის გამოყენება ურთის მთის სადგურიდან შეუძლებელია ვინაიდან, აღნიშნულ არხზე წალენჯიხაში ფუნქციონირებს  - კავშირი მედია ცენტრი ”ღია აფხაზეთისათვის”.

ასევე გაუგებარია, თუ როგორ აპირებს შპს ”სტერეო+” 2015 წლის აპრილიდან სიმულკასტის წარმოებას ყველა ძირითადი პუნქტით, ვინაიდან MUX-B, MUX-C, MUX-D, MUX-E მულტიპლექსების შესაბამისი სიხშირეები 2015 წლის 17 ივნისამდე ძირითადად დაკავებულია.

კონკურსის პირობების თანახმად, კონკურსანტის განაცხადში წარმოდგენილი ციფრული მიწისზედა სატელევიზიო ქსელის უზრუნველყოფის ტექნიკური წინადადება უნდა მოიცავდეს ქსელის აგების დეტალურ გეგმას, რომელიც თავის მხრივ უნდა განსაზღვრავდეს MUX-A და/ან MUX-B ლიცენზიებით განსაზღვრული მულტიპლექს პლატფორმების ფორმირებისათვის განსახორციელებელ სამუშაოთა ყოველთვიურ დეტალურ განრიგს 2014 წლის 1 აგვისტოდან 2015 წლის 17 ივნისამდე პერიოდში.  შპს ”სტერეო+”-ის განაცხადებში წარმოდგენილი გეგმა მწირია და ზემოთ მოყვანილი გარემოებების გამო ზოგიერთ ადგილას გაუგებარია.
ბატონი დ. ზილფიმიანის ხელმოწერით კომისიაში მიმდინარე წლის 30 აპრილს შემოვიდა (რეგისტრაციის №6/2500-14) წერილი, სადაც იგი ითხოვდა კომისიის ხელთ არსებული პროგრამის საშუალებით სამაუწყებლო სიგნალების განფენა-დაფარვას გარკვეული კოორდინატების შესაბამისი პუნქტებიდან დანართში მითითებული ტექნიკური პარამეტრების გათვალისწინებით. ჩვენს მიერ „სტერეო+“-სთვის მიწოდებული დაფარვის რუკები იქნა შემდგომში წარმოდგენილი შპს „სტერეო+“-ს მიერ, როგორც საკონკურსო წინადადების შემადგენელი ნაწილი. ამასთან დაკავშირებით უნდა აღინიშნოს, რომ საკონკურსო პროექტების (პირველი და მეორე განაცხადი) 42-ე (41-ე) გვერდზე ცხრილის სახით მოცემული გეოგრაფიული კოორდინატები ზოგ შემთხვევაში განსხვავდება ბატონი დ. ზილფიმიანის წერილში მოთხოვნილი გეოგრაფიული კოორდინატებისაგან, შესაბამისად წარმოდგენილი დაფარვები აღნიშნულ შემთხვევებში განხორციელებულია წერტილებიდან, რომლებიც არ ემთხვევა საკონკურსო პროექტის  42-ე (41-ე) გვერდზე წარმოდგენილი გეოგრაფიული კოორდინატების შესაბამის პუნქტებს. კერძოდ, ცივის მთიდან დაფარვა განხორციელებულია (N41051/40//, E45024/02//) გეოგრაფიული კოორდინატებიდან, მაშინ როცა საკონკურსო პროექტის 41-ე გვერდზე მითითებულია გეოგრაფიული კოორდინატების (N41052/13//, E45024/35//) შესაბამისი წერტილი. ამ წერტილებს შორის მანძილი 1300 მეტრია და პროექტში მითითებული წერტილი ზღვის დონიდან 92 მეტრით დაბლაა. ასევე მითითებულ გეოგრაფიულ წერტილზე ანძის სიმაღლედ განსაზღვრულია 80 მ., რაც ბევრად აღემატება აღნიშნულ ტერიტორიაზე არსებულ საანძო მოწყობილობების სიმაღლეებს (მაქსიმალური ანძის სიმაღლე არ აღემატება 25 მეტრს). ასევე შეუსაბამობაა დმანისის სამაუწყებლო პუნქტთან დაკავშირებით, საკონკურსო პროექტის 42-ე (41-ე) გვერდზე მითითებული კოორდინატები (N41022/40//, E44012/53//)  არ ემთხვევა წარმოდგენილი დაფარვის შესაბამის კოორდინატებს (N41022/19//, E44010/57//), მათ შორის მანძილი შეადგენს  2767 მეტრს და სიმაღლე ზღვის დონიდან შეცვლილია 14 მეტრით. შესაბამისად, აღნიშნულ შემთხვევებში დაფარვის რუკები თითოეული სამაუწყებლო პუნქტისათვის იძლევა განსხვავებულ სურათებს.
რაც შეეხება პროექტით წარმოდგენილ დამატებითი სამაუწყებლო პუნქტების შესაბამისი მონაცემების გათვალისწინებით მიღებულ დაფარვებს, სამაუწყებლო დონით სრულყოფილად არ იფარება საკონკურსო პირობებით განსაზღვრული 42 ძირითადი პუნქტიდან: ქედა, შუახევი, ხულო, ასპინძა, ბორჯომი, დმანისი და ბოლნისი. აქვე უნდა აღინიშნოს, რომ საკონკურსო პროექტის 42-ე (41-ე) გვერდზე მოყვანილ ცხრილში  მითებული პუნქტებიდან ზესტაფონის და მარტვილის სამაუწყებლო პუნქტის შესაბამისი დაფარვა საერთოდ არ არის პროექტში წარმოდგენილი. 
და ბოლოს, ტექნიკურ წინადადებებში არ არის მითითებული კონკურსის პირობებით გათვალისწინებული სავალდებულო ტექნიკური მოთხოვნების (სტანდარტები და ტექნოლოგიები, ხელმისაწვდომობის ხარისხი) დაკმაყოფილების მზადყოფნა. 
მიგვაჩნია, რომ ჩვენი მოსაზრებები და შენიშვნები გათვალისწინებულ უნდა იქნას ლიცენზიების მაძიებლის მიერ კონკურსში გამარჯვების შემთხვევაში.“
შპს „მუქსის“ საკონკურსო წინადადებასთან დაკავშირებით რადიოსიხშირეთა მართვის დეპარტამენტის მიერ წარმოდგენილ დასკვნაში აღნიშნულია შემდეგი:
„შპს „მუქსის“ მიერ წარმოდგენილია საკონკურსო განცხადი MUX-A ლიცენზიის მოსაპოვებლად.  საკონკურსო განცხადების ტექნიკურ სპეციფიკაციაში წარმოდგენილია ქსელის დაგეგმარება, არქიტექტურა, ინფრასტრუქტურა, სათაო სადგურისა და გავრცელების დიზაინი, მოყვანილია გადამცემთა სისტემები,  აღწერილია ქსელის მართვის ცენტრი. ანუ საუბარია ზოგადად, თუ რა არის ციფრული მაუწყებლობა და როგორ უნდა იყოს აგებული ციფრული მაუწყებლობის ქსელი. ძირითადად, წარმოდგენილია ლიტერატურის მიმოხილვა, მათ შორის ფართოდაა წარმოდგენილი ამონარიდები ფინური კომპანია „დიჯიტას“ მიერ ჩვენი ქვეყნისათვის სპეციალურად მომზადებული ტექნიკური სპეციფიკაციების შემცველი დოკუმენტიდან. სამწუხაროდ ნაკლებად არის ნაჩვენები კონკრეტული ტექნიკური ამოცანების გადაჭრის გზები. მოვიყვანთ ერთ-ერთ ასეთ მაგალითს: როგორც ცნობილია ციფრული მაუწყებლობის პირობებში შესაძლებელია გადაცემულ  სიგნალებზე ზემოქმედებას ახდენს სხვადასხვა სახის ხელშეშლები, როგორიცაა რელეისა და რაისის ტიპის მიყუჩებები, რომლებიც დამახასიათებელია  მჭიდროდ დასახლებული ქალაქებისათვის, ასევე გაუსის ტიპის ხმაური.  საკონკურსო წინადადებაში არ არის განხილული გადამცემის რა პარამეტრები (სიმძლავრე, მოდულაციის რეჟიმი, შეცდომის კორექტირების მეთოდები) უნდა იყოს შერჩეული დასახული ტერიტორიების ოპტიმალურად დასაფარად.  არ არის საუბარი კონკრეტულად თუ რამდენი სატელევიზიო არხის განთავსება არის განზრახული მულტიპლექსში. გარდა ამისა, არ არის საუბარი თუ როგორ აპირებს შპს „მუქსი“ SFN-დან MFN-ზე გადასვლას. 

ამის გარდა საკონკურსო წინადადების მიმართ დაფიქსირებული გვაქვს შემდეგი შენიშვნები:
1. 34-ე გვერდზე უნდა ეწეროს GI და არა CI უდრის 1/8-ს.
2. 35-ე გვერდზე საუბარია ველის დაძაბულობის კრიტერიუმებზე მაგრამ არ არის მინიშნებული კონკრეტული მნიშვნელობები თუ რა ველის დაძაბულობა უნდა შეიქმნას ციფრული სამაუწყებლო სიგნალისათვის. ვარსკვლავით აღნიშნული განმარტების შესაბამისი ადგილი არ იძებნება ძირითად ტექსტში.
3. 37-ე გვერდზე საუბარია ძირითადი გადამცემების დაფარვის ზონებს მიღმა მყოფი მოსახლეობისათვის მეორე ეტაპზე  ეგრეთწოდებული შემავსებელი სადგურების (gap filler stations) შესახებ, მარამ არ არის დაკონკრეტებული რა პრინციპებზე დაყრდნობით და როგორ იქნება აღნიშნული შესრულებული. 
4. 38-ე გვერდზე საუბარია, რომ ანტენების გასხივების დიაგრამები გათვლილია ყველაზე მნიშვნელოვანი ზონების დასაფარავად და უზრუნველყოფს სატელევიზიო სიგნალის კარგ მიღებას, მაგრამ არ არის მოყვანილი აღნიშნულის რიცხობრივი მნიშვნელობები და არ არის ნაჩვენები რის საფუძველზეა აღნიშნული გათვლები ჩატარებული.
5. 48-ე გვერდზე საუბარია მოდულაციის შეცდომების კოეფიციენტზე (MER) და ინტერმოდულაციურ დამახინჯებეზე (IMD) მაგრამ არ არის ახსნილი საიდანაა მოტანილი ეს მნიშვნელობები და არ არის განმარტებული რისი მეშვეობით მიიღწევა აღნიშნული მახასიათებლები.
6. 55-ე გვერდზე უნდა ეწეროს არხის კასკადური სტრუქტურით კოდირება და არა კარკასული სტრუქტურით კოდირება.
7. 64-ე გვერდზე ვკითხულობთ, რომ DVB-T2 აქვს შესაძლებლობა იმაუწყებლოს მაქსიმუმ 255 PLP ყოველ მუქსში. გაუგებარია, რატომ გამომდინარეობს აქედან, რომ ერთ მულტიპლექსში მაქსიმალური MPTS ნაკადი 225-ია, როგორც ეს პროექტშია აღნიშნული.
8. 79-ე გვერდზე საუბარია რადიოსარელეო ხაზებისათვის 150 Mbits სიჩქარის 64QAM მოდულირებული არხებისათვის 40 მჰც ზოლების გამოყენების სურვილზე. ავღნიშნავთ, რომ თანამედროვე ტექნოლოგიის გამოყენებით შესაძლებელია 28 მჰც ზოლში გამოყენებული იქნას XPIC ტექნოლოგია, რომლის მეშვეობით შესაძლებელია მიღწეული იქნას უკეთესი შედეგები.
მიგვაჩნია, რომ ჩვენი მოსაზრებები და შენიშვნები გათვალისწინებულ უნდა იქნას ლიცენზიის მაძიებლის მიერ კონკურსში გამარჯვების შემთხვევაში.“
კომისია აღნიშნავს, რომ ზეპირი მოსმენის სხდომაზე კომისიის აპარატის სტრატეგიული განვითარების დეპარტამენტის უფროსმა თ.ტყეშელაშვილმა გამოაქვეყნა ევროპის რეკონსტრუქციისა და განვითარების ბანკის (EBRD) მიერ შემუშავებული  დოკუმენტი  („Advice to GNCC on the received bids in the open contest for digital broadcasting spectrum licences“), სადაც მოცემულია რჩევები კონკურსის ფარგლებში წარმოდგენილ საკონკურსო წინადადებებთან დაკავშირებით; კერძოდ, დოკუმენტში აღნიშნულია შემდეგი: 
ა) შპს „სტერეო+“-ის მიერ „A+B+2“ ლოტზე  წარმოდგენილი საკონკურსო წინადადების ფარგლებში №MUX-A და №MUX-B ლიცენზიებით გათვალისწინებული ციფრულ მიწისზედა სატელევიზო  ქსელში სატელევიზიო პროგრამების გავრცელებისათვის   განსაზღვრული საფასური  - უფასო №MUX- A ქსელისთვის და 8900 ლარი №MUX-B ქსელისთვის - ქმნის სერიოზულ პრობლებას და  არ შეესაბამება საკონკურსო პირობებით განსაზღვრულ ხარჯებზე ორიენტირებულობისა და არადისკრიმინაციულობის მოთხოვნებს; 
ბ) კომისიამ უნდა მოისმინოს და გაარკვიოს  შპს „სტერეო +“-ს პოზიცია საკონკურსო წინადადებით წარმოდგენილი სადისტრიბუციო ქსელის მოდელის შესახებ; 

გ) შპს „სტერეო +“-ს მიერ წარმოდგენილი ალტერნატიული გეოგრაფიული კოორდინატების  გამოყენებით დაგეგმარებული ქსელის პროექტი უნდა გადამოწმდეს, რათა დაზუსტდეს, მიღწევადია თუ არა საკონკურსო პირობებით განსაზღვრული მოსახლეობის დაფარვის დონე კონკურსის მონაწილის მიერ შემოთავაზებული ალტერნატიული პროექტით. 
ზეპირი მოსმენის სხდომაზე, ასევე, გამოქვეყნდა კომისიის აპარატის მაუწყებლობის რეგულირების დეპარტამენტის სამსახურეობრივი ბარათი (კომისიაში რეგისტრაციის თარიღი N10/1013-14) თანდართული დოკუმენტაციით, რომლითაც დასტურდება ლიცენზიის მაძიებლების მიერ საკონკურსო წინადადებებით წარმოდგენილი მაუწყებლებთან გაფორმებული წინასწარი ხელშეკრულებების ნამდვილობა.
კომისია აღნიშნავს, რომ ზერიპი მოსმენის სხდომაზე, კომისიის აპარატის რადიოსიხშირეთა მართვის დეპარტამენტის დასკვნისა და ევროპის რეკონსტრუქციისა და განვითარების ბანკის (EBRD) მიერ შემუშავებული დოკუმენტის გამოქვეყნების შემდგომ, შპს „მუქსის“ დირექტორმა იზაბელა გუტიძემ განაცხადა, რომ შპს „მუქსი“ უარს აცდახებს  კონკურსში მონაწილეობაზე, ხოლო შპს „სტერეო+“-ს წარმომადგენელმა - დავით ზილფიმიანმა უარი განაცხადა „A+B+2” ლოტზე წარმოდგენილი საკონკურსო წინადადებით კონკურსში მონაწილეობაზე. ზემოაღნიშნულიდან გამომდინარე, საკონკურსოდ დარჩა მხოლოდ ერთი ლიცენზიის მაძიებლის, შპს „სტერეო+“-ს  მიერ წარმოდგენილი ერთი საკონკურსო წინადადება („B+2”ლოტი).  
კომისია აღნიშნავს, რომ შპს „სტერეო+“-ს წარმომადგენელმა დავით ზილფიმიანმა აღნიშნა, რომ შპს „სტერეო +“-ს მიერ კონკურსში მონაწილებობის მიზნით წარმოდგენილი  ალტერნატიული დაგეგმარების  პროექტით ქსელის ფორმირების შემთხვევაში, შესაძლებელია,  მოსახლეობის გარკვეულმა ნაწილმა ვერ მიიღოს სიგნალი, რომელიც მოხვდებოდა დაფარვის ზონაში კომისიის მიერ კონკურსის ფარგლებში წარმოდგენილი ქსელის მოწყობის გეგმის პირობებში, თუმცა დავით ზილფიმიანის განცხადებით, მას მიაჩნია, რომ წარმოდგენილი ალტერნატიული პროექტით განხორციელდება მოსახლეობის უფრო მაღალი პროცენტის დაფარვა; დავით ზილფიმიანმა ასევე აღნიშნა, რომ იმ შემთხვევაში, თუ კომისია არ მიიღებს  კომპანიის მიერ წარმოდგენილ ალტერნატიული დაგეგმარების პროექტს, კომპანია მზად არის ქსელის ფორმირებისას იხელმძღვანელებს საკონკურსო პირობებით განსაზღვრული სტანდარტული  პროექტით (42 ძირითადი გადამცემი სადგურის გეოგრაფიული კოორდინატებითა და ტექნიკური პარამეტრებით), როგორც ეს აღნიშნულია შპს „სტერეო+“-ს მიერ წარმოდგენილ საკონკურსო წინადადებაში. დავით ზილფიმიანმა ასევე განაცხადა, რომ შპს „სტერეო +“-ს მიერ საკონკურსო  წინადადებით წარმოდგენილი სადისტრიბუციო ქსელის აგების მოდელი ითვალისწინებს ძირითად საშუალებად რადიოსარელეო კავშირის გამოყენებას. მან ასევე აღნიშნა, რომ შპს „სტერეო+“-ს უკვე 8 წელია  გააჩნია რადიოსარელეო სადისტრიბუციო ქსელი, რომელსაც კომპანია, კონკურსში გამარჯვების შემთხვევაში, გამოიყენებს  ციფრული მიწისზედა სამაუწყებლო ქსელის ფორმირებისათვის. დავით ზილფიმინმა აღნიშნა, რომ  საკონკურსო წინადადებით განსაზღვრული ტექნიკური საშუალებები და ხარჯთაღრიცხვა გათვლილი იყო როგორც ქსელის სტანდარტულ, ასევე  ალტერნატიულ პროექტზე და იმ შემთხვევაშიც კი, თუ კომისიის მიერ დაწუნებულ იქნება შპს „სტერეო +“-ს მიერ შემოთავაზებული ალტერნატიული პროექტი, შპს „სტერეო +“-ს მიერ ქსელის სტანდარტული პირობებით (საკონკურსო პირობებით განსაზღვრული გეოგრაფიული კოორდინატებისა და ტექნიკური პარამეტრების შესაბამისად დაგეგმარებული  ქსელის პროექტით) ფორმირების  შემთხვევაშიც, ძალაში იქნება შპს „სტერეო+“-ს მიერ საკონკურსო წინადადებით შემოთავაზებული ტარიფი, კერძოდ 8,900.00 ლარი დღგ-ს გარეშე. დავით ზილფიმინმა  ასევე აღნიშნა, რომ „B+2“ ლოტზე წარმოდგენილი წინადადება მოიცავს  №MUX-B,  №MUX-D და  №MUX-E ლიცენზიებს, როგორც ეს აღნიშნულია შპს „სტერეო +“-ს მიერ წარმოდგენიულ საკონკურსო წინადადებაში. 
კომისია აღნიშნავს, რომ ზეპირი მოსმენის სხომაზე, კომისიის აპარატის შესაბამისი დეპარტამენტების მიერ წარმოდგენილი დასკვნებისა და გაკეთებული ახსნა-განმარტებების, ასევე ლიცენზიის მაძიებლის, შპს „სტერეო +“-ს წარმომადგენლის დავით ზილფიმიანის ახსნა-განმარტების მოსმენის შემდეგ, კომისიაში გაიმართა კენჭისყრა შპს „სტერეო +“-ს მიერ საკონკურსო წინადადებით წარმოდგენილ ალტერნალიულ ტექნიკურ პროექტთან დაკავშირებით.  პირველად კენჭი ეყარა  შპს „სტერეო+“-ს მიერ „B+2” ლოტზე წარმოდგენილი საკონკურსო წინადადების  ალტერნატიული გეოგრაფიული კოორდინატებისა და ტექნიკური პარამეტრების შესაბამისად დაგეგმარებული ქსელის  პროექტის მიღების საკითხს.  კენჭისყრის შედეგად, აღნიშნულ საკითხს მხარი არ დაუჭირა კომისიის არც ერთმა წევრმა.
შემდგომ, კენჭი ეყარა შპს „სტერეო+“-ს მიერ „B+2” ლოტზე წარმოდგენილი საკონკურსო წინადადების ქსელის სტანდარტული პროექტის (საკონკურსო პირობებით განსაზღვრული გეოგრაფიული კოორდინატებისა და ტექნიკური პარამეტრების შესაბამისად დაგეგმარებული  ქსელის პროექტით) მიღების საკითხს. აღნიშნულ საკითხს მხარი დაუჭირა კომისიის ოთხმა  წევრმა (ვახტანგ აბაშიძე, აკაკი სიხარულიძე, ირაკლი მოსეშვილი, სოფიო ბრიტანჩუკი) წინააღმდეგი იყო კომისიის წევრი - კახი ბექაური. 
ზემოაღნიშნულიდან გამომდინარე, შპს „სტერეო +“-მა კონკურსში მონაწილეობა გააგრძელა “B+2” ლოტზე წარმოდგენილი იმ საკონკურსო წინადადებით, რომელიც ითვალისწინებდა საკონკურსო პირობებით განსაზღვრული სტანდარტული გეოგრაფიული კოორდინატებისა და ტექნიკური პარამეტრების შესაბამისად დაგეგმარებული  ქსელის პროექტს.  
კომისია აღნიშნავს, რომ კონკურსი ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის ლიცენზიების მისაღებად გაიმართა კომისიაში 2014 წლის 1 ივლისს 13:00 საათზე. საკონკურსო სხდომას ესწრებოდნენ შპს „სტერეო +“-ს უფლებამოსილი წარმომადგენლები - დავით ზილფიმიანი და მარიამ გოგოსაშვილი.
კომისია აღნიშნავს, რომ კომისიის 2014 წლის 31 მარტის N176/10 გადაწყვეტილებით დამტკიცებული საკონკურსო პირობების მე-3 მუხლის პირველი პუნქტის კ) ქვეპუნქტის შესაბამისად, თუ კონკურსის ფარგლებში წარმოდგენილია მხოლოდ ერთი ლიცენზიის მაძიებლის ერთი საკონკურსო წინადადება, კომისია, კომისიის 2014 წლის 31 მარტის N176/10 გადაწყვეტილებით დამტკიცებული საკონკურსო პირობების დანართი N2-ით განსაზღვრული შეფასების  წესის გამოყენების გარეშე აფასებს აღნიშნული ლიცენზიის მაძიებლის მიერ წარმოდგენილი დოკუმენტაციის შესაბამისობას საკონკურსო პირობებით განსაზღვრულ სალიცენზიო პირობებთან და ლიცენზიის მაძიებლის მიერ  ამოწურვადი რესურსით სარგებლობის საფასურის გადახდის დადასტურების შემთხვევაში, აცხადებს მას კონკურსში გამარჯვებულად. 
კომისია ასევე აღნიშნავს, რომ „ელექტრონული კომუნიკაციების შესახებ“ საქართველოს კანონის 521 მუხლის მე-14 პუნქტისა და კომისიის 2014 წლის 31 მარტის N176/10 გადაწყვეტილებით დამტკიცებული საკონკურსო პირობების მე-2 მუხლის მე-14 პუნქტის შესაბამისად,  კონკურსში გამარჯვებულზე ლიცენზია გაიცემა კონკურსში გამარჯვებულის მიერ ამოწურვადი რესურსით სარგებლობის საწყისი საფასურის გადახდიდან 5 სამუშაო დღის ვადაში; საკონკურსოდ გამოტანილი ამოწურვადი რესურსით სარგებლობის საწყის საფასურზე მეტის გადახდის შემოთავაზების შემთხვევაში, ამოწურვადი რესურსით სარგებლობის საწყის საფასურზე მეტი გადაიხდება ლიცენზიის გაცემიდან 1 წლის განმავლობაში, კონკურსში გამარჯვებულის გამოვლენის შესახებ კომისიის გადაწყვეტილებით განსაზღვრული გრაფიკის შესაბამისად.
კომისია აღნიშნავს, რომ 2014 წლის პირველ ივლისს, კომისიაში გამართულ საკონკურსო სხდომაზე, შპს „სტერეო+“-ს უფლებამოსილმა წარმომადგენელმა დაადასტურა, კონკურსის ფარგლებში „B+2” ლოტისათვის შემოთავაზებული ამოწურვადი რესურსით სარგებლობის  საფასურის 11,000.00 (თერთმეტი ათასი) ლარის გადახდაზე მზადყოფნა; 
ზემოაღნიშნულიდან გამომდინარე, კომისია აღნიშნავს, რომ ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის ლიცენზიების მისაღებად კომისიის 2014 წლის 31 მარტის N176/10 გადაწყვეტილებით   გამოცხადებულ კონკურსში,  „B+2” ლოტზე გამარჯვებულად უნდა გამოცხადდეს შპს „სტერეო +“. შპს „სტერეო +“-ს უნდა დაეკისროს ვალდებულება 1 თვის ვადაში უზრუნველყოს „B+2” ლოტის ფარგლებში არსებული სამი ლიცენზიისათვის (№MUX-B,  №MUX-D და  №MUX-E ლიცენზიები) კომისიის 2014 წლის 31 მარტის N176/10 გადაწყვეტილებით განსაზღვრული ამოწურვადი რესურსით სარგებლობის საფასურის საწყისი ოდენობის, სამი ლიცენზიისთვის ჯამში - 3,000.00  (სამი ათასი) ლარის საქართველოს ცენტრალურ სახელმწიფო ბიუჯეტში გადახდის ვალდებულება.
კომისია დამატებით აღნიშნავს, რომ „ელექტრონული კომუნიკაციების შესახებ“ საქართველოს კანონის 521 მუხლის მე-14 პუნქტის შესაბამისად, კომისია უზრუნველყოფს შპს „სტერეო +“-ზე „B+2” ლოტის ფარგლებში ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის №MUX-B,  №MUX-D და  №MUX-E ლიცენზიების გაცემას, შპს „სტერეო +“-ს მიერ ამოწურვადი რესურსით სარგებლობის საწყისი საფასურის გადახდიდან 5 სამუშაო დღის ვადაში. 
ყოველივე ზემოაღნიშნულიდან გამომდინარე, „ელექტრონული კომუნიკაციების შესახებ“ საქართველოს კანონის 521 მუხლისა და  კომისიის 2014 წლის 31 მარტის N176/10 გადაწყვეტილების შესაბამისად,  კომისიამ, კენჭისყრის შედეგად,  ერთხმად 
გ ა დ ა წ ყ ვ ი ტ ა:
1. ციფრული მიწისზედა სატელევიზიო ქსელის უზრუნველსაყოფად რადიოსიხშირული სპექტრით სარგებლობის ლიცენზიების მისაღებად კომისიის 2014 წლის 31 მარტის N176/10 გადაწყვეტილებით   გამოცხადებულ კონკურსში,  „B+2” ლოტზე  (№MUX-B, №MUX-D და  №MUX-E ლიცენზიები) გამარჯვებულად გამოცხადდეს შპს „სტერეო+“;
2. უზრუნველყოს შპს „სტერეო+“-მა ერთი თვის ვადაში „B+2” ლოტის ფარგლებში არსებული სამი (№MUX-B, №MUX-D და  №MUX-E) ლიცენზიისათვის კომისიის 2014 წლის 31 მარტის N176/10 გადაწყვეტილებით გათვალისწინებული ამოწურვადი რესურსით სარგებლობის საწყისი საფასურის 3,000.00 (სამი ათასი) ლარის საქართველოს ცენტრალურ სახელმწიფო ბიუჯეტში გადახდა შემდეგი რეკვიზიტების მიხედვით:
მიმღები - ხაზინის ერთიანი ანგარიში - 200122900
ბანკი - სახელმწიფო ხაზინა

მიმღების ბანკის კოდი  - TRESGE22
სახაზინო  კოდი - 300773062;
3. კომისია გადაწყვეტილებას კონკურსში გამარჯვებულისათვის ლიცენზიების გაცემის თაობაზე მიიღებს შპს „სტერეო +“-ს მიერ ამოწურვადი რესურსით სარგებლობის საფასურის საწყისი ოდენობის საქართველოს ცენტრალურ სახელმწიფო ბიუჯეტში გადახდის დამადასტურებელი დოკუმენტის წარმოდგენიდან 5 (ხუთი) სამუშაო დღის განმავლობაში.
4. კონკურსში გამარჯვებულის მიერ წინამდებარე გადაწყვეტილების მე–2 პუნქტით განსაზღვრული ამოწურვადი რესურსით სარგებლობის საწყისი საფასურის   დადგენილ ვადაში გადაუხდელობის შემთხვევაში, კომისია  მიიღებს გადაწყვეტილებას ლიცენზიის გაცემაზე უარის თქმისა და კონკურსში გამარჯვებულის გამოვლენის შესახებ კომისიის გადაწყვეტილების ძალადაკარგულად გამოცხადების შესახებ; 
5.  უზრუნველყოს შპს „სტერეო+“-მა საკონკურსო წინადადებით „B+2” ლოტზე დამატებით შემოთავაზებული  ამოწურვადი რესურსით სარგებლობის საფასურის - 8,000.00  (რვა ათასი) ლარის, ლიცენზიის გაცემიდან ერთი წლის განმავლობაში გადახდა შემდეგი რეკვიზიტებისა და გრაფიკის მიხედვით:
მიმღები - ხაზინის ერთიანი ანგარიში - 200122900
ბანკი - სახელმწიფო ხაზინა
მიმღების ბანკის კოდი  - TRESGE22

სახაზინო  კოდი - 300773062;
727.27 ლარი – 2014 წლის 17 აგვისტომდე;
727.27 ლარი – 2014 წლის 17 სექტემბრამდე;

727.27 ლარი – 2014 წლის 17 ოქტომბრამდე;

727.27 ლარი – 2014 წლის 17 ნოემბრამდე;

727.27 ლარი – 2014 წლის 17 დეკემბრამდე;

727.27 ლარი – 2015 წლის 17 იანვრამდე;

727.27 ლარი – 2015 წლის 17 თებერვლამდე;

727.27 ლარი – 2015 წლის 17 მარტამდე;

727.27 ლარი – 2015 წლის 17 აპრილამდე;
727.27 ლარი – 2015 წლის 17 მაისამდე;

727.30 ლარი – 2015 წლის 17 ივნისამდე;
6.  დაევალოს კომისიის აპარატის ადმინისტრაციულ დეპარტამენტს, უზრუნველყოს შპს „სტერეო+“-სათვის და შპს „მუქსისთვის“ წინამდებარე გადაწყვეტილების ასლის გაგზავნა (მ.ნინუა);
7. გადაწყვეტილება ძალაში შევიდეს აღნიშნული გადაწყვეტილების შპს „სტერეო+“-თვის ჩაბარების დღიდან;
8. გადაწყვეტილება შეიძლება გასაჩივრდეს ქ.თბილისის საქალაქო სასამართლოს ადმინისტრაციულ საქმეთა კოლეგიაში (მისამართი: ქ. თბილისი, დ. აღმაშენებლის ხეივანი მე–12 კმ., №6) ერთი  თვის ვადაში;
9. კონტროლი აღნიშნული გადაწყვეტილების მე-2 და მე-5 პუნქტების შესრულებაზე დაევალოს კომისიის აპარატის საფინანსო დეპარტამენტს (ი. აბულაძე);
10. კონტროლი აღნიშნული გადაწყვეტილების შესრულებაზე (გარდა მე-2, მე-5 პუნქტებისა) დაევალოს კომისიის აპარატის ადმინისტრაციულ დეპარტამენტს (ი. ხარებავა).
კომისიის თავმჯდომარე 

კომისიის წევრი

